
訓導李蕃進端木策十六事　上嘉納之擢蕃爲兵科給

事中○進擢東宫舊僚以左庶子陳山爲户部左侍郎洗

馬張瑛爲禮部右侍郎戴綸爲兵部右侍郎中允徐永達

爲鴻臚寺卿贊善藺從善王讓爲翰林侍講惟中允林長

懋出爲鬱林知州旣而遣戴綸出鎮交趾　文皇欲太孫

講習武事於學問之暇命歲時出獵長懋及綸每諫不聽

初不知本　文皇意也故最爲　宣廟所不樂而陳山張

瑛以每事順旨被寵未幾長懋綸皆以怨望下錦衣衛獄

上得綸奏親詰之綸抗辨激切　上怒箠之至死長懋被

禁十年正統初赦歸綸諸父賢及希文合族被逮籍没而

希文幼子被宣賜名懷恩成化中爲司禮太監

八月敕修　太宗　仁宗兩朝實錄以英國公張輔尙書

蹇義夏原吉爲監修楊士奇楊榮金幼孜及陳山張瑛楊

溥爲總裁

九月壬寅葬　獻陵

十月命陝西都指揮同知李英率番漢兵勦捕安定曲先

諸寇英擣其巢宂虜安定王俘掠人畜萬計邊境悉平超

陞左都督尋復總兵討平西番卽兒加族之亂封會昌伯

十一月鎮胡大將軍陽武侯薛祿廵開平宣大○平江伯

陳瑄鎮守淮安兼都督漕運

--

十二月瓦剌馬哈木立脱脫不花爲可汗○漢王高煦陳

奏利國安民四事　上命有司施行仍復書謝之○勑榮

昌伯陳智安平伯李安都督方政及交趾三司曰反賊黎

利包藏禍心已非一日信庸人之言惟事招撫延今八年

終不聽命養成猖獗之勢使忠臣無辜而罹害良民被毒

而未厭其誰之過勑至陳智方政專督進兵務在協和成

功不許緩機誤事若來春捷報不至責有所歸

